
Тақриз 

ба автореферати диссертатсияи Раҳматова Озодахон Анварҷоновна дар 
мавзуи «Сохт, мавзуъҳо ва поэтикаи қасидаҳои Сайфи Исфарангӣ» барои 

дарёфти дараҷаи илмии номзади илми филология аз рӯйи ихтисоси
10.01.01 - Адабиёти тоҷик; равобити адабӣ

Аз нигоҳи тартиби замонӣ яке аз марҳалаҳои муҳим дар таърихи адабиёти 
форсу тоҷик нимаи дуюми асри XII ва нимаи аввали қарни XIII ба шумор меояд. 
Ин марҳалаи таърихӣ аз назари ҳузури теъдоди зиёди адибону донишмандони 
тавоно дар марказҳои адабии дарбор ва хориҷ аз он ҳам ҷалби таваҷҷуҳ мекунад. 
Шоирони зиёде дар давраи мазкур зуҳур кардаанд, ки баъзеи онҳо ё ҳанӯз 
умуман шинохта нашудаанд, ё бархе ба таври комил муаррифӣ нашудаанд ва ё 
иддае дигар ҷанбаҳои ҳунарии ашъорашон таҳқиқи комилтареро мехоҳад.

Манзараи умумии густариши адабиёти форсу тоҷик дар марҳалаҳои 
муайяни таърихӣ дар сурате комил тасаввур мешавад, ки ҳаёту эҷодиёт, 
ҷанбаҳои ҳунарию зебоишинохтӣ ва сабки ашъори намояндагони бузурги он 
ҳамаҷониба таҳқиқ бишавад. Аз ҷумла, яке аз чеҳраҳои адабии маъруф, ки дар 
марҳалаи таърихии мавриди назар, ки аз давраҳои пуртаҳлука, бесарусомонӣ, аз 
даст ба даст гузаштанҳои ҳукмрониҳо дар Мовароуннаҳру Хуросон ба ҳисоб 
меравад, Сайфи Исфарангӣ мебошад, ки асосан зиндагонии ӯ дар Мовароуннаҳр 
сипарӣ гардидааст.

Сайфи Исфарангӣ аз ҷумлаи шоирони сермаҳсули таърихи адабиёти 
форс-тоҷик ба шумор меравад ва пажӯҳиш намудан доир ба поэтикаи қасоиди 
шоир ва дар ин росто муайян намудани мавқеи қасида дар эҷодиёти ӯ амрест 
ситуданӣ. Ба чоп омода намудани “Девон”-и шоир аз тарафи Субҳони Аъзамзод 
маъруфияти ӯро дар байни хонандагон ба маротиб афзуд. Дар баробари ин, 
таълифи диссертатсияи илмии Озодахон Раҳматова дар таҳқиқу омӯзиши аҳволу 
осори шоир, бахусус қасоиди ӯ, қадами устувор дар илми адабиётшиносӣ 
мебошад. Ҳарчанд, дар бораи Сайфи Исфарангӣ ҳам дар сарчашмаҳо ва ҳам дар 
адабиётҳои илмию таҳқиқотӣ сухан ба миён оварда шудааст, лек гуфтаҳои онҳо 
як паҳлуи ҳаёту эҷодиёти ӯро дар бар мегиранд ва ба таври яклухту монографӣ 
танҳо аз тарафи Озодахон Раҳматова сурат гирифтааст.

Аз тарафи дигар, омӯзиши ҳунари шоирии адибони тавоное мисли Сайфи 
Исфарангӣ имкон медиҳад, ки масири шеъри форсии тоҷикӣ ва анвои ҷудогонаи 
он ба таври илмӣ таъйин ва мушаххас карда шавад. Ба ҳамин хотир, Озодахон 
Раҳматова дар се боби асосӣ ва фаслҳои ҷудогонаи диссертатсияи номзадии худ 
ба таҳқиқи пурдомана ва фарогири қасоиди Сайфи Исфарангӣ мепардозад.

Муҳаққиқ дар муқаддимаи диссертатсия мубрамии мавзуъ ва зарурати 
таҳқиқи он, дараҷаи омӯзиши мавзуъ, аҳдоф, объекти таҳқиқ ва навгониҳои 

таҳқиқро мушаххас баён намуда, муҳиммияти мавзуъ ва шеваю усулҳои 
таҳқиқро баён мекунад.

Боби аввали диссертатсия, асосан ба аҳволу осори шоир бахшида шуда, 
муаллифи диссертатсия кӯшидааст ба таври илмӣ зиндагонии шоирро бо далоил 
ва шавоҳиди зиёди илмӣ асоснок намояд ва барои пурратар гардидани ин бахш 
фасли алоҳидаеро ба баррасии вазъи сиёсӣ ва адабии аҳди шоир ихтисос додааст. 
Маълум мешавад, ки давраи камолот ва оғози фаъолияти шоирии Сайф ба 
марҳилаи ноороми таърихи Хуросону Мовароуннаҳр рост меояд. Ҳамлаи муғул 
воқеан, ин минтақаҳоро ноором ва вазъи мардуму давлатҳои мавҷударо хароб 
сохта буд.

Дар фасли дуюми боби якуми диссертатсия Озодахон Раҳматова таркиби 
“Девон”-и шоирро баррасӣ намуда, ӯро дар радифи шоирони маъруфи 
қасидасарои асрҳои ХП-ХШ мегузорад ва ба чунин натиҷа мерасад, ки бояд 
эҷодиёти шоир омӯхта шаванд, бахусус қасоиди ӯро наметавон истисно намуд, 
зеро ки ҷанбаҳои ахлоқию иҷтимоии махсусро доро мебошанд.

Ин амр боис гардида, то ки боби дуюми диссертатсияи худро муҳаққиқ ба 
таҳқиқи сохт ва муҳтавои қасидаҳои Сайфи Исфарангӣ ихтисос диҳад. Вай дар 
зерфаслҳои ин боб сохтори бадеии қасоиди шоир, муҳтаво ва арзишҳои адабию 
бадеии қасидаҳои Сайфро таҳқиқ мекунад. Таъкид мекунад, ки қасоиди Сайф 
бештар мадҳӣ буда, микдори мамдӯҳони онҳо беш аз сад нафар ашхоси маъруфи 
замон мебошанд. Мамдӯҳони шоир касоне ҳастанд, ки аз роҳи бахшидани силоти 
фаровон дар тарбияти шоир мусоидат кардаанд ва ё онҳое, ки дар муҳити адабии 
давр шахсиятҳои маъруфу шинохташуда буда, аз ҷиҳате такмили ҳунари шоирии 
Сайфи Исфарангӣ ба фаъолият, пуштибонӣ ва ё рақобати онҳо ҳам бастагӣ 
дорад. Дар диссертатсия аксари мамдӯҳони Сайф ном ба ном зикр мегарданд, ки 
ҳатто шоир ба баъзе шахсиятҳои бонуфузи замони худ то понздаҳ қасида 
бахшидааст. Аз ҷумла, ба ҳокими замон Муҳаммади Хоразмшоҳ шаш қасидаи 
мадҳӣ мебахшад, ки ин ва дигар масоили марбути мамдӯҳони шоир дар зерфасли 
фасли дуюми боби дуюми диссертатсия баррасӣ мешавад.

Сайфи Исфарангӣ дар қасоиди мадҳии худ дар баробари тавсифу ситоиши 
мамдӯҳ ба баёни масъалаҳои иҷтимоию сиёсӣ ва ахлоқию маънавӣ ҳам таваҷҷуҳи 
зиёд карда, дар қасоиди хеш аксари мамдӯҳони худро ба адолатпарварӣ, 
раиятпарварӣ ва анҷоми корҳои нек ва хайру савоб ҳидоят менамояд.

Боби сеюми диссертатсияи Озодахон Раҳматова асосан ба ҳунари 
мазмунсозӣ ва маъниофаринии Сайфи Исфарангӣ бахшида шудааст. Муҳаққиқ 
аз қавли худи Сайф собит менамояд, ки ӯ дар мазмунсозию маъниофаринӣ дасти 
тавоно ва табъи расо дорад. Вай сухани такрор ва маъниҳои ҳушку берӯҳро 
намеписандад. Дар диссертатсия таъкид мешавад, ки навпардозиҳои шоир 
бештар дар мазмунсозию маъниофаринӣ, сохтани ташбеҳу истиорот, таҷнису 

киноёт ва дигар санъатҳои бадеӣ ба назар мерасад. Инчунин, ҳангоми баёни 
матлаб аз мақолу зарбулмасал низ суд ҷустааст.

Дар баробари муҳассаноти мазкур дар автореферати диссертатсия баъзе 
камбудиҳо ба назар мерасад:

1. Дар фасли аввали боби дувуми диссертатсия, ки доир ба сохти қасоиди 
шоир дахл дорад, қасидаи комилро аз рӯйи сохт аз шаш бахш 
донистааст, дар ҳоле ки қасидаи мукаммал танҳо аз панҷ қисм иборат 
мебошад.

2. Дар автореферат баъзе калимаҳои арабии душворфаҳм ва инчунин, 
ғалатҳои имлоию аломатҳои китобат (саҳ. 14, 15, 17, 20, 21) ба назар 
мерасанд, ки ислоҳи онҳо ба мақсад мувофиқ буда, ҳусни корро дучанд 
меафзоянд.
Ин камбудиҳо ҷузъӣ ва ислоҳшаванда буда, онҳо арзиши умумии 

автореферати диссертатсияро кам намегардонад.
Автореферати диссертатсияи Озодахон Раҳматова тадқиқоти комилу 

анҷомёфта буда, ба талаботи таҳияи авторефератҳо ҷавобгӯ ва муаллифи он 
сазовори дарёфти дараҷаи илмии номзади илми филология аз рӯйи ихтисоси 
10.01.01 - Адабиёти тоҷик; равобити адабӣ мебошад.

